
PKR.nr. 292/16 

 
 
 

NË EMËR TË POPULLIT 
 

 
             GJYKATA  THEMELORE NË GJILAN - Departamenti Për Krime të Rënda, përmes 
kryetarit të trupit gjykues, Agim Ademi, anëtarëve të trupit gjykues gjyqtarëve Naser Maliqi dhe 
Berat Spahiu, me sekretaren juridike Naile Neziri, në lëndën penale kundër të akuzuarit Xh.Gj.,  
nga fshati ... Komuna e ..., të cilin sipas autorizimit e mbron avokat  E.P. nga ..., për shkak të 
veprës penale keqpërdorimi i pozitës apo autoritetit zyrtar 422  par.1. të KPRK-ës, sipas 
aktakuzës së  Prokurorisë  Themelore në Gjilan - Departamenti i Krimeve të Rënda  PP/I. nr.  
356/13 e datës 28.02.2014, pas mbajtjes së shqyrtimit gjyqësor dhe publik, më datën  
01.11.2017, bie ndërsa me datë 02.11.2017  publikisht shpalli  këtë:  
 
 
 
 

A K T GJ Y K I M 
 
 
                       I akuzuari: 
 
           Xh.Gj., nga i ati  E. dhe nëna  H., e lindur M., i lindur ..., në f. ...  Komuna e ... ku 
edhe jeton, i martuar, baba i katër fëmijëve, i punësuar në Policinë e Kosovës, vija e gjelbër ..., 
din shkrim dhe lexim ka të kryer shkollën e mesme, i gjendjes së  mesme ekonomike, Shqiptar 
shtetas i Republikës së Kosovës.  
 
 
 
     Ë SH T Ë   F A J T O R  
 
 
                 Se gjatë periudhës kohore prill-maj të vitit 2013, në cilësi të personit zyrtar- zyrtar 
policor në Policinë e Kosovës, Regjioni lindje – Kaçanik, vija e gjelbër, duke shfrytëzuar detyrën 
apo autoritetin zyrtar i ka tejkalua kompetencat zyrtare në atë mënyrë që me qëllim që vetit apo 
tjetrit të i sjellë dobi të kundërligjshme pasurore përgjat vijës kufitare ... – ..., në mënyrë të 
vazhdueshme duke komunikuar përmes telefonit celular ... u ka ndihmua personave S.H., 
Xh.S.1., Xh.S.2., K.Rr. dhe N.I. që të transportojnë mallra duke qenë në kontakt të vazhdueshëm 
me celular me ata ashtu që edhe pas implementimit të masave të fshehta të hetimit dhe 
vëzhgimit hetohet dhe zbulohet.   

                 Me çka ka kryer veprën  penale  keqpërdorimi i pozitës apo autoritetit zyrtare nga neni 
422 par.1, të KPRK-ës.  
 
                  Andaj, Gjykata në bazë të dispozitave të neneve  7, 17, 21, 41, 51, 73, 114   të KPRK-
ës, dhe neneve 365, 453, të KPPRK-ës.           
 
  
  
         E    G J Y K O N  
 
 
                   Të akuzuarin Xh.Gj., me dënim burgu në kohëzgjatje prej 10 (dhjet) muajve, të cili 
dënim burgu i akuzuari nuk do ta vuaj nëse në afatin e verifikimit prej 2 (dy) viteve nuk kryen 
vepër tjetër penale, në të kundërtën Gjykata dënimin me kusht do ta revokoi.  

  
    Obligohet i akuzuari që të paguajnë paushallin gjyqësor në shumë prej 40 (dyzet) 

euro, si dhe shpenzimet e procedurës penale sipas llogarisë përfundimtare të Gjykatës, të gjitha 
këto në afat prej 15 ditësh  nga dita e plotfuqishmërisë së këtij aktgjykimi.  

 
 

                                                              A r s y e t i m 
 
 
                 Prokuroria  Themelore  në  Gjilan - Departamenti për Krimeve të Rënda  ka ngritur 
aktakuzë PP/I. nr. 356/13 e datës  28.02.2014,  kundër të akuzuarit Xh.Gj., nga fshati ... Komuna 
e ..., për shkak të veprës penale keqpërdorimi i pozitës apo autoritetit zyrtare nga neni 422 
paragrafi 1, të KPRK-ës, dhe ka kërkuar që i akuzuari të shpallet fajtorë dhe të dënohet me dënim 
meritor sipas ligjit. 
  
                    Prokurori i Prokurorisë Themelore në Gjilan -  Departamenti për Krime të Rënda Isuf 
Sadiku, në shqyrtimin gjyqësor fillimisht mbeti në tërësi pran aktakuzës të dorëzuar në formë të 
shkruar, deri sa në fjalën përfundimtare shtoi se pas mbajtjes së seancave gjyqësore është 
vërtetuar se i akuzuari Xh.Gj. e ka kryer veprën penale e cila i vihet në barrë sipas aktit akuzues. 
Gjendja faktike sikurse në dispozitiv të aktit akuzues dhe fajsia e tij është vërtetuar me deklaratat 
e dëshmitarëve S.H., Xh.S.1., I.I., Xh.S.2., K.Rr. dhe N.l. si dhe administrimin e provave tjera 
materiale si raporti mbi implementimin e masave të hetimit dhe vëzhgimit përkatësishtë përgjimit 
të telekomunikimeve  të bëra sipas Urdhëresave të Gjykatës, gjegjësisht transkriptet e bisedave 
telefonike. Andaj propozoi që i akuzuari Xh.Gj. të shpallet fajtor dhe të dënohet sipas KPRK-ës. 
Me rastin e matjes së dënimit të merren parasysh të gjitha rrethanat lehtësuese dhe ato rënduese 
të rastit konkret.   

                  Dëshmitari Xh.S., deklaroi: unë punoi në punëtorinë time në fshatin, ... dhe merrem 
me paletat e drurit. Për përpunimin e paletave furnizohemi me dru të cilat ne i blejmë. Me Xh. 
është e vërtetë se kemi komunikua por nuk e di numrin e tij të telefonit por numrin e tij të telefonit 
e kam pasur të regjistruar. Po ashtu është e vërtetë se Xh. mi ka kërkuar mua 300 euro pasi që ia 
kam pasur borxh ngase një bashkëpunëtor i tij I.I., Xh. ia kishte shitur një traktor dhe unë e kam 
marr obligim që Xh. të ia jep 300 euro pasi që I. mua më kishte sjellë dërrasa për përpunimin e 
paletave. Qëndron ajo që është nxjerrë nga sms, por shuma prej 2.400 euro që përmendet 
sigurisht që ka pasur dikush obligim ndaj meje. Xh. unë e njohë qe një kohë të gjatë para 25 
viteve pasi që me te kemi raporte miqësie dhe e di që pos detyrës së policit i njëjti mban edhe 
bagëti në shtëpi, deri sa unë asnjë herë nuk kam pasur ndonjë favor  nga Xh.. 
 
                 Dëshmitari S.H., deklaroi: fillimisht mbetem pranë deklaratës së dhënë në Prokurorinë 
e Shtetit dhe më pas shtoi të akuzuarin Xh. e njohë ngase jemi nga i njëjti fshat dhe raportet i 
kemi të mira. Unë merrem me transportimin e druve kryesisht nga fshati ... - ... dhe ...  ku i blejmë 
zabelet e më pastaj e bëjmë prerjen e druve. Është e vërtetë se unë numrin e telefonit të Xh. e 
kam pasur të regjistruar por të njëjtin përmendësh nuk e di. Me një rast Xh. mi ka kërkuar 100 
euro më ka thënë se i nevojiten për një kredi, por unë nuk kam pasur për të ia dhënë. Unë i njohë 
personat Xh.S.1. dhe Xh.S.2., ngase Xh. bashkëshortja ime e ka dajë ndërsa K.Rr. nuk e njoh. 
Xh. po ashtu merret nga pak me prerjen e druve ndërsa prej nga furnizohet unë nuk e di. Po 
ashtu nuk e di se Xh.1. a ka kërkuar ndonjë shpërblim nga Xh.2.. Xh. e kam takuar me veturë në 
drejtimin ... – ..., ngase nga atje transportojmë drutë me kamion, por kryesisht e kam takua në ..., 
e i cili ka qenë me nja 2-3 koleg. Ka ndodhur që në vitin 2010-2011 të nameren drutë në 
mungesë të fletë përcjelljes.  
 
                 Dëshmitari I.I., në deklaratën e tij të dhënë në procesverbalin e seancës së datë 
06.07.2016 ka theksuar se deri në vitin e kaluar unë jam marr me përpunimin e drurit deri sa e 
kam mbyllur veprimtarin. Sa i përket të akuzuarit Xh. të njëjtin e njohë dhe e di që punon në 
Policinë e Kosovës-vija e gjelbër, S.H. po ashtu e njohë dhe e di se i njëjti merret me dru për 
djegie e po ashtu e njohë edhe Xh.S. e i cili meret me dru, por e  di se  S. me dru furnizohet nga 
fshati ... – ... . Xh. S. e di se  merret me përpunimin e paletave të drurit e me të njëjtin 
bashkëpunoi. Nga Xh. e kam blerë një traktor para 3-4 vite dhe obligimin ndaj tij e kam kryer në 
atë mënyrë që me dërrasa e kam furnizuar Xh.1. e Xh.2. ka pasur për obligim me ia krye borxhin 
por a ia ka kryer borxhin nuk e di. Vlera e traktorit ka qenë diku rreth 2.700 euro. Me dru jam 
furnizuar në vitin 2013 nga rajoni i Shtërpces kurse në vitin 2014 jam furnizuar nga rrethi i 
Zhegrës dhe drutë i kam transportuar me leje valide nga Ekonomia e Pyjeve në Gjilan dhe se 
transportimin e druve e kam bërë me kamion. Unë kam numrin e telefonit ..., të cilin numër e kam 
pasur edhe më parë dhe është e mundur që me Xh. të kem bisedua përmes telefonit, por jo për 
bartjen e druve.  
 
                Dëshmitari Xh.S.2. në deklaratën e tij të dhënë në prokurori me datë 21.02.2014, ka 
deklaruar se të akuzuarin Xh. e njohë dhe me te kemi raporte të mira shoqërore dhe e di që është 
Polic në Policinë Kufitare – zona e gjelbër. Unë merrem me bujqësi por edhe me shitjen e 
drurëve dhe të njëjtat i marr nga Tanisheci dhe të njëjtat i transportoi nga një herë me dokumente 

e nganjëherë pa dokumente përkatëse, dhe është e vërtetë se Xh. dhe kolegët e tij nga njëherë 
na kanë lejua me transportua dru edhe pa leje valide por pa ndonjë interes. Me të akuzuarin Xh. 
është e mundur që të kem biseduar për transportimin e pulave por unë nuk merrem me te.  Xh. 
nuk më ka kërkuar të holla por është e vërtetë se djalit të Xh. i kam dhënë të holla në emër të 
blerjes së drurëve edhe atë ia kam dhënë 80 euro për 5.metra kub dru. Është e mundur që ta 
kem thirrur Xh. me më ndihmua që të më liroj  kamionët që policët i kishin ndalur në Zhegër, por 
këtë e kam bërë për shkak që kam pasur besim tek Xh. për shkak të raporteve shoqërore por pa 
ndonjë shpërblim. Është e mundur që edhe për lëvizjen e pjesëtarëve të policisë kufitare  në 
territorin e fshatrave të Karadakut të kem biseduar me Xh., por po e përsërisë edhe një herë pa 
kurrfarë kompensimi, duke mos i kontestua bisedat telefonike me Xh..  
 
                  Dëshmitari K.Rr. në deklaratën e tij të dhënë në procesverbalin e seancës së datë 
01.11.2017 ka theksuar se unë merrem me shitjen e druve të cilat i siguroi në fshatin Dobëllde 
dhe të njëjtat i blej nga fshatarët e mi  në pjesën e territorit të Republikës së Kosovës. Pasi që 
unë merrem me shitjen e druve ka ndodhur që të kem ndonjë dënim nga policia, ngase 
ndonjëherë  drutë i kam pasur pa leje dhe ka ndodhur që edhe i akuzuari Xh. të më ketë ndalur. 
Unë oraret e policisë se kush ka qenë ditëve të caktuara nuk i kam ditur përkatësisht cili prej 
policëve ka qen në ndërrim. Është e vërtet që  e kam takuar tani të akuzuarin duke patrulluar afër 
vijës kufitare dhe ka ndodhur që unë të ndalem ta përshëndes Xh. por ka ndodh që edhe të më 
ketë ndalur edhe kur nuk kam pasur dru. Xh. ka qen në patrullë  edhe me polic të tjerë, njëri nga 
ata ka qenë polici i quajtur S.. Unë e kam pasur numrin e telefonit të Xh. dhe vërtet kam 
komunikua me telefon, por kam komunikua me telefon vetëm kur kam lajmëruar ndonjë rast për 
prerjen ilegale të druve. Numrin e telefonit të akuzuarit unë vet ia kam kërkuar për ta lajmëruar 
ndonjë rast. Vëllai im B.Rr. në atë kohë ka pasur një veprimtari për shitjen e druve dhe ka 
ndodhur që të më ketë thënë Xh. se nëse e lajmëron ndonjë rast për kontrabandë me dru atëherë 
juve mundë të ju lëshoi një herë të kaloni me një kamion dru. 
 
                    Dëshmitari N.I. deklaroi se unë merrem me shtijën e druve e po ashtu edhe në vitin 
2013 jam marrë me transportin e druve. Para vitit  2013 mundë të kem pas ndonjë dënim  për 
shkak të transportit të druve pa leje, ndërsa pas vitit 2013 drutë i barti me leje. Po ashtu edhe 
vëllai im merret me shitjen e druve dhe së bashku punojmë në një firmë për shtijën e druve. Të 
akuzuarin unë e njoh ngase jam nip i fshatit të tije ... dhe e di që është polic. Në vitin 2013 unë 
pak jam marrë me dru por që me dru më tepër është marrë vëllai im. Ka ndodhur që Xh. të na 
ketë ndalur për të na kontrolluar dokumentacioni dhe ta ketë anuluar lejen  për transport nga se  
ngase  leja vlen vetëm për një relacion. Xh. asnjëherë nuk më ka zënë me dru pa leje, por ka 
ndodhur që polic tjerë të kenë takuar pa dokumentacion dhe me atë rast edhe më janë konfiskuar 
drutë duke më urdhëruar që të dërgoj në ekonominë e pyjeve nganjëherë prezent me neve në 
kamion ka qenë policia e ndonjëherë na kanë përcjellë. Unë një herë kam biseduar me Xh. 
përmes telefonit deh i kam thënë se a mundësh me ma liruar vëllain por ai është përgjigjur se nuk 
ka mundësi dhe se përmbajtja e bisedës lidhur me mundësinë për të u ndërruar gjatë vozitjes nuk 
po më kujtohet. Drutë zakonisht i kemi shitur në Viti dhe Gjilan deri sa vetëm këtë vit i kemi bartur 
rreth 4000 (katër mijë) metra kub dru. 

                I akuzuari Xh.Gj.1., deklaroi se aktualisht sikundër edhe në vitin 2013, unë punoi në 
Policinë e Kosovës-vija e gjelbër Stacioni Policor në Zhegër. Më tutje i njëjti deklaroi se personin 
Xh.S.2. e njohë dhe e di që në atë kohë është marur me bartjen e druve, dhe se gjatë punës time 
nuk i kam krijuar asnjë favor Xh. e poashtu askujt tjetër, e sa i përket përmbajtjes së transkriptit 
me Xh. është e vërtetë se i kam thënë “kryeje punën se ato po cofkan”, ngase unë merrem me 
bujqësi dhe blektori dhe ka pasur të bënte me ushqimin për kafshët. Sa i përket personit S.H.  e 
po ashtu e njohë dhe e di se merret me shitjen e druve e të cilat dru i transporton nga zabelet 
private, e me sa e di nga f. ... dhe nga S. ka mundësi që të kem kërkuar të holla ngase kam qenë 
në kredi e për ta paguar kredin, por nuk mi ka dhënë. Po ashtu unë e njohë personin Xh.S. – C., 
dhe është e mundur të kem komunikuar në telefon me Xh. ngase i njëjti e ka blerë traktorin nga 
unë në vitin 2009 dhe se e di që i njëjti merret me prodhimin e paletave të drurit. Sa i përket 
trankriptave telefonike dhe me sa di unë transkriptove telefonike, Xh. me sa di unë nuk është 
marr me transportimin e pulave. Po ashtu e njohë edhe personin K.Rr. dhe me te sigurisht që 
kam komunikua por data dhe ora nuk po më kujtohet, por i njëjti ka qenë informator i imi sikundër 
edhe N.I. dhe më kanë informuar për kontrabandën me lopët të cilat i kanë bartur personat nga ... 
dhe se fjala bingo kanë qenë se lopët janë ty. Tani këta persona nuk janë informatorë por për 
faktin se këta dy ishin informatorë të mi unë nuk e kam njoftuar hierarkinë time Këtyre personave 
unë nuk ju kam krijuar ndonjë privilegj. Qëndron ajo që është regjistruar në transkript të kem 
biseduar me kolegun V., por a është ndërruar vozitësi nuk e di. Dua të shtoj se punën time çdo 
herë e kam kryer me rregull duke mos i krijuar favore as kujt apo ndonjë kundër shpërblim në të 
holla, andaj edhe konsideroj se jamë i pa fajshëm.                       
 
                    Mbrojtësi i të akuzuarit Xh.Gj., avokat E.P., si gjatë shqyrtimeve gjyqësore e edhe  
në fjalën përfundimtare deklaroi: se pas administrimit të provave në shqyrtimet e mbajtura 
gjyqësore janë dëgjuar dëshmitarët S.H., Xh.S.2. dhe I.I. si dhe është lexuar deklarata e 
dëshmitarët Xh.S. e dhënë me datë 21.02.2014, e cila deklaratë duhet të jetë e papranueshëm 
për faktin se ftesa për dëgjimin e dëshmitarit, mbrojtësit nuk i është në afatin ligjor. Me provat e 
administruara nuk është  vërtetua se në rastin konkret kush janë kontrabanduesit a janë përgjigjur 
për kontrabandim, se si ka qenë ndihma e dhënë nga i pandehuri dhe për çfarë qëllimi. 
Dëshmitari S.H.  ka deklarua se merret me prerjen dhe shitjen e druve nga territori i Kosovës me 
dokumentacion të rregullt dhe se i pandehuri nuk i ka krijuar as një favor. Po ashtu dëshmitari 
Xh.S. ka deklaruar se i pandehuri e ka ftuar përmes telefonit dhe i ka kërkuar të holla, porse parat 
i ka pasur borxh e që këtë borxh akoma nuk ia ka paguar në emër të shitjes së një traktori e të 
cilën e ka konfirmuar edhe dëshmitari I.I.. Po ashtu është argumentuar se disa prej dëshmitarëve 
S.H., K.Rr. dhe N.I. janë marrë me bartjen dhe shitjen e druve por këtë e kanë bërë ne leje valide  
brenda a territorit të Kosovës. Konsideroi që Gjykata nuk do ta mare si provë të pranueshme 
raportin mbi implementimin e masave të fshehta ngase ky raport është përpiluar nga Policia pa 
ndonjë forcë relevante lidhur me çështjen dhe ka shërbyer për inicimin e procedurës penale. Nga 
përmbajtja e transkriptove të bisedave telefonike nuk mund të vërtetohet ndonjë element i 
kryerjes së veprës penale dhe se këto biseda mund të interpretohet në mënyra të ndryshme, por 
në bazë të nenit 3.2. të KPRK-së mëdyshjet lidhur me faktet interpretohen në favor të  
pandehurit. Duke konsideruar se nuk është vërtetuar asnjë element subjektiv e as objektiv i 

kryerjes së veprës penale nga i akuzuari, propozojmë gjykatës që në mungesë të provave të 
njëjtin ta liroi nga akuza.  
 
     Gjykata bëri shtjellimin dhe analizimin e provave materiale:  raporti mbi implementimin 
e masave të fshehta të hetimit dhe vëzhgimit IPK/DPI-05-12 i datës 10.06.2013 si dhe transkriptat 
e bisedave  telefonike të akuzuarit Xh.Gj..  
 
                Gjykata ka vepruar sipas vërejtjeve dhe sugjerimeve të Gjykatës së Apelit të bëra me 
aktgjykimin PAKR.nr.579/2016 dhe pas analizimit dhe shtjellimit të provave se cila veç e veç, të 
gjitha së bashku si në kuptim të nenit 8 dhe 361 të KPPRK - së vërtetoi këtë gjendje faktike ,se i 
akuzuari Xh.Gj. gjatë periudhës kohore prill –maj të vitit 2013 ka keqpërdorur detyrën zyrtare si 
polic në policinë e Kosovës regjioni lindje- Kaçanik- vija e gjelbër ashtu që ka tejkaluar 
kompetencat e tija zyrtare në mënyrë që  vetes ose personave tjerë të i sjell dobi pasurore  duke 
komunikuar përmes telefonit me personat – tani dëshmitarët me qëllim që të i ndihmoj në bartjen  
e mallrave, ashtu që me datë 12.04.2013 përmes numrit të telefonit ...  komunikon me Xh.S. i 
thotë Xh. se kryeje ti punën derisa Xh. i përgjigjet se nuk po guxoj e i akuzuari i përgjigjet se “ato 
po cofkan deri sa të dal unë atje”, e Xh. përsëri i thotë se unë vonona se para 12- ve nuk mundet 
të hy derisa Xh. i thotë që në këtë telefon fol dhe shko dërgomi 3 euro në telefon. Po ashtu me 
datën 16.04.2013 i akuzuari bisedon përmes telefonit me numrin e theksuar më lartë me Xh. dhe 
kërkon që ti a dërgon 2 euro mbushje dhe Xh. e pyet nëse është të nesërmen në punë që të del 
në mal të marr dru Xh. i përgjigjet, shko se ata në ora 7 shkojnë në shtëpi, po ashtu i akuzuari 
nga Xh. ka kërkuar që t’ia blej një numër Z-mobile e me datën 15.05.2013 Xh. përmes telefonit i 
thotë Xh. se ma kanë marrë kamionin me dru dhe kërkon që të bisedoj me kolegët që ti ndihmoj, 
deri sa i akuzuari e thërret  një koleg përmes telefonit për tu interesuar për kamionin. Po ashtu i 
akuzuari Xh. me datën 13.04.2013 komunikon përmes sms- ve me Xh.S. dhe nga i njëjti kërkon 
300 euro me datën 18.05.2013, i akuzuari bisedon me celularin me numër ... me përsonin K.Rr. 
dhe i akuzuari  e pyet se ku gjendesh, e ky i përgjigjet se është në fshatin ... dhe se kamioni 
është i ngarkuar me dru të ngarkuara dhe Xh. thotë se shko kontrollo se qa ka atje R. i F. dhe ti 
ec veç thuaj “bingo” e unë ta qeli rrugën. Më  pas Xh. i thotë të njëjtit fshehu pak se jemi tu ardhur  
përpjetë. Po ashtu me datën 13.05.2013 i akuzuari Xh. përmes telefonit ... , bisedon me personin 
me emrin N.i cili i thotë se a e kanë se a e kanë zënë Policia me dru dhe është së bashku me 
vëllain e ti dhe ka kërkuar që Policia të ndërrojnë me vëllain e tij pa si që ai ka shumë dënime, e i 
akuzuari i përgjigjet se nëse jeni të dy ne kamion ndërrohuni, e ky bisedon me kolegun e tije dhe i 
thotë që personin që e keni zënë me dru me ndihmon ky mua dhe kërkon nga kolegu që ta 
ndërrohet shoferi. Në këtë mënyre i akuzuari Xh.Gj. duke i tejkaluar autorizimet e tija si pjesëtar i 
Policisë së Kosovës ka kryer veprën penale Keqpërdorimi i i pozitës zyrtare apo autoritet zyrtar 
nga neni 422 paragrafi 1. i KPRK-së. 
 
                 Me rastin e konstatimit të gjendjes faktike ju fal besimi provave materiale edhe atë : 
Transkriptet e bisedave telefonike të cilat i ka zhvilluar i akuzuari Xh.Gj. të datave 12.04.2013 , 
30.04.2013,15.05.2013, 13.05.2013, 18.05.2013, në të cilat biseda të zhvilluara me personat Xh., 
A., N., K., shihet se i akuzuari të njëjtëve i ka krijuar favore në transportimin e mallrave me qëllim 
për vete apo dhe për këta persona të përfitoj dobi të kundërligjshme pasurore, duke ju kërkuar  

para , mbushje telefoni , numrat e telefonit, në mënyrë që personat e përmendur më lartë mos të 
ndaloheshin në transportimin e mallrave. Po ashtu i u fal besimi Raportit të IPK-së/DTI-05-12 të 
datës 10.06.2013, lidhur me faktin se përgjimet janë zhvilluar në harmoni me dispozitat e Kodit të 
Procedurës Penale duke u Raportuar lidhur me rezultatet e hetimeve pasi që paraprakisht janë 
lëshuar Urdhëresë për zhvillimin e masave të fshehta teknike të vëzhgimit dhe hetimit. Pjesërisht 
i është fal besimi edhe dëshmisë së dëshmitarit  Xh.S.2. kur pohon se djalit të akuzuarit ja kishte 
dhënë 80 euro, por nuk ju fal besimi pjesës së deklaratës kur shton se këtë e kishte bërë në emër 
të blerjes së 5 metra kub dru, pasi që i njëjti nga ana tjetër deklaron se merret me shitjen e druve, 
ashtu që kjo pjesë e deklaratës është jo logjike dhe e pa qëndrueshme. Edhe dëshmitari S.H. nuk 
e mohon faktin se i akuzuari të ja ketë kërkuar 100 euro por nuk ju fal besimi  kur deklaron se 
këtë e kishte bërë për shkak të një kredie. Xh.S.2., I.I., K.Rr. dhe N.I. të cilët nuk e kanë mohuar 
faktin të kenë biseduar përmes telefonit me të akuzuarin lidhur me transportimin e mallrave, por  
nuk i ua fal besimi pjesës së deklaratës kur të njëjtit kanë deklaruar se këtë e kanë bërë në 
mënyrë shoqërore dhe pa ndonjë shpërblim. Pjesërisht i ua fal besimi edhe mbrojtësit të 
akuzuarit i cili nuk e ka mohuar faktin se kishte biseduar përmes telefonit me Xh.S.2., S.H., 
Xh.S.1. – C. dhe K.Rr. dhe se nga S. nuk e ka mohuar të ketë kërkuar para, por nuk ju fal besimi 
sa i përket deklarimit të tij lidhur me përmbajtjen e transkripteve në bisedë me Xh.S. se kishte të 
bënte me ushqimin për bagëti dhe në bisedë me K.Rr. se i njëjti e kishte informuar lidhur me lopët 
pasi që e kishte informator, e më pas deklaron se K. nuk ishte i regjistruar si informator, çka këtë 
pjesë të deklaratës e bënë jo bindëse dhe të pa qëndrueshme pasi që është në kundërshtim me 
provat tjera e në veçanti transkriptet e bisedave  të regjistruara dhe se ishte vetëm përpjekje e tij 
për të ju shmangur përgjegjësisë penale. 
  
                Nga një gjendje e këtillë e konstatuar faktike, në veprimet e të akuzuarit Xh.Gj. 
ekzistojnë të gjitha elementet e veprës penale keqpërdorimi i pozitës apo autoritetit zyrtare nga 
neni 422 par.1, të KPRK-ës, për çka Gjykata e ka shpallur fajtor dhe penalisht përgjegjës dhe e 
ka dënuar me dënim si në dispozitiv të këtij aktgjykimi. 
 
                Me rastin e caktimit të lartësisë së dënimit Gjykata pati parasysh të gjitha rrethanat e 
parapara konform nenit 73 të KPK-së. Si rrethanë lehtësuese gjeti se i akuzuari  pati  sjellje të 
mira në Gjykatë, se është njeri familjar dhe baba i katër fëmijëve dhe më parë nuk ka qen i 
gjykuar për vepër tjetër penale. Si rrethanë rënduese është marr për bazë shkalla e përgjegjësisë 
penale duke qen se i akuzuari ka vepruar me dashje si dhe rrezikshmëria shoqërore e veprës. 
Ashtu që të akuzuarit i ka shqiptuar dënimin si në dispozitiv të këtij aktgjykimi, duke qenë e bindur 
se edhe ky dënim do të ndikoi pozitivisht tek i akuzuari dhe do të arrihet qëllimi i dënimit si në 
kuptim të nenit 41. të KPRK-së.   
  
                Vendimi mbi shpenzimet e procedurës penale, është i bazuar në nenin 453,  të 
KPPRK-së.  
 
                  Nga të cekurat më lartë u vendos si në dispozitiv të këtij aktgjykimi.  

                                        GJYKATA THEMELORE NË  GJILAN 

           DEPARTAMENTI I  KRIMEVE TË RËNDA 
            PKR.nr. 292/2016    Me datë. 02.11.2017 
 

Sekretarja Juridike                                                                       Kryetari i trupit gjykues        
Naile Neziri                                                                                                   Agim Ademi         

 
 

 
                       KËSHILLA JURIDIKE:  Kundër këtij aktgjykimi është e lejuar ankesa Gjykatës së 
Apelit në Prishtinë Departamenti për  Krimeve të Rënda, në afat prej 15 ditësh nga dita e pranimit 
të së njëjtës, ankesa dorëzohet në dy ekzemplar përmes kësaj Gjykate.   

    
    
 

 

 

 

 

 

 

     
 


